
Хамӑрккан читлӗхӗ лутра та тӑвӑр. Кунта Сашук 
кравачӗ ҫинчи пек карӑнса та тӑсӑлса выртаймастӑн. 
Пӗкӗ пек авӑнса та шӑм-шака кантараймастӑн. Хутса 
ӑшӑтман кивӗ сарайра самаях ҫӳҫентерет. Сашукпа ӑмӑрт- 
малла пӗр пӳлӗмрен теприне чупасчӗ халь — самант- 
рах ӑшӑнма пулӗччӗ. Ҫук ҫав, ку читлӗхрен тухаймӑн. 
Никама та пӑхӑнма юратман Хамӑркка унӑн ҫирӗплӗх- 
не кунта лекнӗ кунах тӗрӗслесе пӑхрӗ — решеткене 
шӑл витмест.

Сивӗ. Хамӑркка хӑй айне сарнӑ улӑм ҫине лӑпчӑна- 
рах ларчӗ. Ҫак самантра ӑна хӑва хуллинчен авса тунӑ 
карҫинкка аса килчӗ. Вӑл та ҫак читлӗх пекех пӗчӗкчӗ, 
анчах ҫӳлтен хупӑ марччӗ. Шала Маруҫ мӑнак вӑрӑм 
ҫӑмлӑ ҫемҫе тутӑр хурса панӑччӗ. Шӑнма пуҫласанах 
Хамӑркка ун ӑшне чакаланарах кӗрсе выртатчӗ те тутлӑ 
ыйха путатчӗ. Пасара та ҫав карҫинккапах илсе тухрӗ 
ӑна Маруҫ мӑнак, вара пач палламан хӗрарӑмпа арҫын 
ачана тыттарчӗ. Амӑшӗпе ывӑлӗ пулчӗҫ кусем.

Хӗрарӑмӗ Маруҫ мӑнака чӑштӑртатакан темӗнле хут 
парасшӑн пулчӗ — Хамӑрккана ҫав ниме тӑман хутпа 
улӑштарасшӑн ӗнтӗ. Лешӗ илмерӗ. Тӗрӗс турӗ. Мӗне 
кирлӗ вӑл, туалетри савӑт ҫине чӗрсе хума кӑна юрӑх- 
лӑскер?



— Укҫасӑрах паратӑп, пирӗн килте кушак пур, те- 
миҫе усраймастпӑр, — терӗ Маруҫ мӑнак. Арҫын ачана 
вара ҫапла каларӗ: — Юратса пӑх. Апат хума ҫеҫ мар, 
шыв ярса пама та савӑт хатӗрле. Унӑн та ҫӑварӗ ти- 
пет, санӑн ҫеҫ мар. Тирӗкне вара ир те каҫ тасатсах 
тӑмалла. Кушаксем тасалӑха юратаҫҫӗ.

— Ӑнлантӑн-и, Сашук? — ыйтрӗ ачаран амӑшӗ.
— Аха, — тавӑрчӗ лешӗ, ниҫта кайса кӗрейми савӑн- 

нипе йӑл-ял ҫиҫсе тӑраканскер.
Ҫапла пӗлчӗ Хамӑркка Маруҫ мӑнак килӗнче хӑй 

ытлашши пулнине. Ҫавӑнпах ӑна ҫак Сашук ятлӑ ача- 
на парса яраҫҫӗ. Арҫын ачин вара Маруҫ мӑнакӑнни 
пек ӑшӑ карҫинкка та ҫук. Вӑл пӗчӗкскере ҫӑмлӑ ал- 
сишӗ ҫине лартрӗ, ачашласа илчӗ, унтан курткине уҫса 
хӗвне ячӗ те тӳмисене тӳмелерӗ. Ӳкесрен хӑранипе Ха- 
мӑркка пӗчӗк чӗрнисемпе Сашукӑн свитерӗнчен ҫак- 
ланчӗ. Ӑшӑ кунта, анчах нимӗн те курӑнмасть. Ӑҫта 
илсе каяҫҫӗ-ши ӑна?

...Тепӗр сехетрен Хамӑрккана хӗврен кӑларса урай- 
не ячӗҫ. Тӗрӗссипе, Маруҫ мӑнак патӗнче пурӑннӑ чух 
Хамӑркка мар, Мӑркка ятлӑччӗ-ха вӑл. Ҫӗнӗ ята Са-

шук тупса пачӗ.
Маруҫ мӑнакран илнӗ 

чухне кушак ҫурин хӑрах 
куҫӗ пӳрленерех тӑратчӗ. 

— Ан пӑшӑрханӑр, тӳр- 
ленет кӗҫех, — лӑплан- 

тарчӗ Сашукпа амӑш- 
не Маруҫ мӑнак. Чӑ- 
нах та, вӑл каланӑ



пекех пулчӗ. Ик эрнерен пӳрленни иртсе кайрӗ те, ку- 
шак ҫурин куҫӗсем ҫап-ҫавра курӑнма пуҫларӗҫ.

— Анне, кур-ха, епле пысӑк та ҫаврака кушакӑн ку- 
ҫӗсем. Янахӗпе мӑйӑхӗ шап-шурӑ, ҫурӑм шӑмми тӑрш- 
шӗпе ҫӑмӗ хура, аякӗсем кӑшт ҫутӑрах, вырӑн-вырӑн- 
па хура пӑнчӑллӑ. Тата камӑн пур-ши ҫакӑн пек ку- 
шак? Илемлӗ вӗт пирӗн Мӑркка?

— Ҫав тери илемлӗ.
— Малашне вӑл хамӑрӑнах пулать-и? — тӗпчерӗ ача.
— Камӑн пултӑр-ха тата? Хамӑрӑн, паллах, — йӑл 

кулса илчӗ амӑшӗ.
— Пин ҫуллӑхах хамӑрӑн-и?
Амӑшӗ халӗ сасӑпах кулса ячӗ.
— Ӗмӗрлӗхех. Пин ҫул нимле чӗр чун та пурӑнмасть. 

Кушаксем, вӗсене лайӑх пӑхсан, ҫирӗм ҫултан иртме 
пултараҫҫӗ.

— Мӑркка-Хамӑркка, — ытараймасӑр пӗчӗк тусне 
ҫупӑрларӗ Сашук. — Эсӗ пурӑнатӑнах пин ҫул. Сана 
эпир питӗ лайӑх пӑхӑпӑр.

Ҫакӑнтан пуҫланса кайрӗ те кушака кӑшт урӑхла- 
рах чӗнесси.

Амӑшӗ хирӗҫ пулмарӗ. Кушак ҫури хӑй вара Хамӑр- 
кка ят Мӑркка тенӗ пекрех илтӗннӗрен кӑна килӗшрӗ. 
Итту тӳрех мар, хӑйне чӗннине илтмӗш пулса пӗр эрне 
пек ҫӳренӗ хыҫҫӑн ҫеҫ. Ӗмӗрӗпех мӑртӑхса ҫӳреймӗн 
ӗнтӗ. Тата Сашукӗ те япӑх ача мар. Туслӑ вӗсем ик- 
кӗшӗ. Телевизорпа интереслӗ кино курнӑ чух ҫемҫе 
кресло ҫинче пӗрлех лараҫҫӗ. Сашук урок тунӑ вӑхӑтра 
Хамӑркка сӗтел ҫинчи ҫӳллӗ лампа айне пырса вырна- 
ҫать — ӑшӑ унта. Ыйхӑласа тетрадь ҫинчех ҫывӑрса 
кайсан та вӑрҫмасть ӑна тусӗ. Юратать вӑл Хамӑркка-



на. Юратнипех темӗн тӗрлӗ мыскара та шутласа кӑла- 
рать. Ҫав ят пиркиех-ха. Ӳснӗҫемӗн кушакӑн хырӑм 
айӗнчи ҫӑмӗ хӑмӑрланчӗ те, ача ӑна Хамӑркка-хӑмӑркка 
теме пуҫларӗ. Ку темех мар-ха, чӑтма пулать. Хамӑрк- 
ка-самӑркка тени вара шутсӑр кӳрентерет. Шӳтлесе ҫеҫ 
ҫапла калать-ха ӗнтӗ, паллӑ. Ҫапах та... хӑвӑнпа ҫавӑн 
пек шӳтлеччӗр-ха — савӑнтарать-и сана?

Тусӗн тата тепӗр йӑли килӗшмест Хамӑрккана. Ар- 
ҫын ачан юратнӑ фильмӗсем пур: пӗри — телевизор- 
па час-часах кӑтартакан «Солдаты» кино, теприне — 
«Гарри Поттер» текеннине — килте пӗчченех тунсӑх- 
ласа ларнӑ чух компьютерпа курать. Хамӑркка та ҫав 
тери юратать ку фильмсене, мӗншӗн тесен вӗсем вӗҫ- 
лениччен ӑшӑ та ҫемҫе чӗрҫи ҫинче темиҫе тӗлӗк те 
курма май пур.

Салтаксем ҫинчен ӳкернӗ фильмри Соколова Сашук 
уйрӑмах килӗштерет, ӳссе ҫитсен хӑй те ун пек маттур 
салтак пулма ӗмӗтленет. Савӑнӑҫне ниҫта чикейменни- 
пе Хамӑрккана та Сокол тесе чӗнме тытӑнать вара. Гар- 
ри Поттерпа интересленсе кайрӗ те Хамӑрккаран Гарри 
туса хучӗ. Вӑхӑтлӑх, паллах. Ку чир Сашукӑн хӑвӑртах 
иртет, ҫапах та кӑмӑла самаях пӑсса хӑварать. Хамӑрк- 
ка вӑл Хамӑркка. Нимле Сокол та, нимле Гарри те мар.

Сарай алӑкӗ патӗнче ура сасси илтӗнчӗ. «Тинех мана 
ҫак тӑвӑр читлӗхрен кӑларса киле илсе каяҫҫӗ ӗнтӗ», — 
савӑнчӗ Хамӑркка ҫывӑх ҫыннисем килессе чӑтӑм- 
сӑррӑн кӗтсе. Акӑ алӑк чӗриклетсе уҫӑлчӗ те, янкӑр 
хӗвел ҫутинче Сашукпа амӑшӗ мар, Хамӑрккана сарайне



килсе хупнӑ шур халатлӑ ҫынпа тепер тете куранса 
кайрӗҫ. Вӗсем пӗр пысӑк йытта ним сармасӑрах урай- 
не хучӗҫ те читлӗхри кушак енне ҫаврӑнса пӑхмасӑрах 
тухса кайрӗҫ.

— Тетте вырӑнне хураҫҫӗ чӗр чунсене, выляса йӑ- 
лӑхаҫҫӗ те урама хӑваласа кӑлараҫҫӗ. Мӗнле лайӑх йыт- 
та япӑхтарнӑ, ҫывратса яма тиврӗ! — алӑка хупнӑ май 
такама вӑрҫрӗ шурӑ халатли.

Ку ҫынна Хамӑркка тахҫантанпах паллать. Пал- 
ласси-пӗлесси йӑлтах Сашук пирки пулса тухрӗ. Кил- 
те чухне Хамӑрккаран хӑпма та пӗлмест вӑл. Мӑйӑ- 
хӗнчен пӗр шӑрчӗ тӑпӑлса ӳкнине те, сывлӑх хавшанӑ 
вӑхӑтра сӑмса тӑрри типнине те пытараймӑн унран. Йӑл- 
тах курать, асӑрхать, хыпашласах тӑрать.

Шкултан килчӗ те пӗррехинче хӑнӑхнӑ йӑлапа Ха- 
мӑрккана алла тытрӗ. Малтан пуҫран ачашларӗ, хӑлха 
хыҫне хыҫса килентерчӗ, янах айне шӑлкаларӗ. Ача 
унӑн ҫурӑмне, чӗлхе тӑсӑлса ҫитеймен вырӑна, хыҫка- 
лама пуҫласан Хамӑркка канӑҫлӑн мӑрлатма пуҫларӗ. 
Кӗҫех Сашук кушака чӗркуҫҫи ҫине месерле вырттарчӗ, 
ҫемҫе аллипе унӑн хырӑмне шӑлкаласа илчӗ. Унтан 
шарт сикнӗ пек пулчӗ.

— Чим, мӗскер ку санӑн? Ҫӑпансем мар пулӗ те?.. 
Чӑнах та, ҫӑпансем, — кушак ҫурин хырӑмӗ ҫинчи 
мӑкӑрӑлчӑк вырӑнсене асӑрхаса шикленсе ӳкрӗ ача. — 
Мӗскӗнскерӗм, хытах ыратать-и?

Мӗн пирки калать ача — кушак ӑнланмарӗ. Унӑн 
нимӗн те ыратмасть. Сашук вара часрах кӳршӗре пурӑ- 
накан Петьӑпа Витя патне телефонпа шӑнкӑравларӗ.

— Пирӗн кушак чирлӗ. Аттепе анне ӗҫрен яланах 
каҫа юлса таврӑнаҫҫӗ, вӗсене кӗтсе пулмасть. Хамӑрк-

М



кана халех тухтӑр патне илсе каймалла. Манпа пӗрле 
пымастӑр-и?

Юлташӗсем нумай кӗттермерӗҫ — персе те ҫитрӗҫ. 
Вӗсене те кушак хырӑмӗ ҫинчи мӑкӑрӑлчӑксене кӑтарт- 
рӗ Сашук.

— Часрах ветеринари станцине каймалла. Телее, вӑл 
пирӗн урамрах вырнаҫнӑ. Хам тӳссе курнӑ эп ҫӑпан 
нушине. Тӑватӑ ҫулта чухне ман хырӑм ҫине ҫав тери 
пысӑк пӳрлешке тухса ларнӑччӗ. Хускалсанах хырӑм 
ҫурӑлса каясла ыратаканскер. Касса юхтармасӑр та ирт- 
се каймарӗ вӗт. Больницӑра пӗр эрне аннесӗрех вырт- 
ма тивнӗччӗ, — ӑнлантарчӗ вӑл тусӗсене.

— Хамӑркка макӑрмасть вӗт-ха. Тен, каплах иртсе ка- 
ять? — иккӗленчӗ Витя.

— Халь пӗчӗк-ха ун ҫӑпанӗсем, ҫавӑнпа сисмеллех 
ыратмаҫҫӗ пуль. Пысӑклансах ан кайччӑр тесен сиплес 
пулать вӗсене, унсӑрӑн кушака операци тума тивӗ, — 
пӑшӑрханма пӑрахмарӗ Сашук.

Арҫын ачасем кушака хупӑлчаллӑ карҫинккана ларт- 
рӗҫ те урама илсе тухрӗҫ. Ҫур сехет пек утсан вӗсем 
пӗр хутлӑ йывӑҫ ҫурта кӗчӗҫ. Килӗшмерӗ Хамӑрккана 
кунта. Таса, анчах чун сӳлетмелле сивӗлӗх тӑрать тата 
ют шӑршӑсем явӑнаҫҫӗ.

Сашук каланине тимлӗн итленӗ хыҫҫӑн шур халатлӑ 
арҫын перчетке тӑхӑнса Хамӑрккана алла тытрӗ, ун 
хырӑмӗ ҫинчи ҫӑмне сире-сире тем шырарӗ.

— Кӑкӑр паллисем кусем, нимле ҫӑпан та мар, — 
терӗ тухтӑр ачасене.

— Епле апла? Пирӗн Хамӑркка — арҫын ача. Анне 
те ҫаплах каларӗ. Апла тӑк унӑн кӑкӑрӗсем пулмалла 
мар, — хирӗҫлерӗ Сашук.



— Эсӗ те арҫын ача. Санӑн хӑвӑн кӑкӑр паллисем пур 
вӗт? — ыйтрӗ тухтӑр.

— Пур, — терӗ лешӗ кӑкӑрне куртка ҫийӗнех хыпа- 
ласа.

— Вӑт, унӑн та пур, иккӗ ҫеҫ те мар. Сып-сывах санӑн 
тӑватӑ ураллӑ тусу, — лӑплантарчӗ шурӑ халатлӑ ҫын.

Арҫын ачасем кушак ҫурине карҫинккана лартса ка- 
ялла тухрӗҫ.

«Айвансем! Нимӗн те сисмерӗҫ. Шурӑ халатлӑ ар- 
ҫын кулса ярасран хӑйне аран-аран тытса чарнине те 
асӑрхамарӗҫ», — шухӑшларӗ хӑй ӑшӗнче Хамӑркка. 
Ҫав тери тарӑхрӗ вӑл хӑйне ҫапла намӑс кӑтартса ҫӳ- 
ренӗшӗн. Каялла таврӑннӑ чух карҫинккаран тухса тар- 
ма темиҫе хут та хӑтланса пӑхрӗ. Ӑҫта унта! Виҫӗ ар- 
ҫын ачаран тарса пӑх-ха.

Паян шӑпах хайхи шурӑ халатлӑ ҫын кӗрсе тухрӗ 
сарайне, темшӗн вӑл Хамӑрккана паллаймарӗ. Пӗр ҫул 
хушшинчех манса кайнӑ-ши?



Кушак кӳрши ҫине пӑхса илчӗ. «Ҫывратса яма тиврӗ 
терӗҫ. Ҫывӑрать пулсан аван-ха, — шухӑшларӗ Хамӑр- 
кка. — Тимӗр решетке витӗрех ҫыртаяс ҫук мана ку 
йытӑ, анчах вӗрсе сехрене хӑпартма пултарать. Ҫы- 
вӑртӑрах». Йытӑ вӑранасран шикленсе Хамӑркка сас 
кӑлармасӑр ларчӗ.

Пӗр сехет иртрӗ ҫапла, иккӗ, виҫҫӗ — йытӑ вӑран- 
марӗ. Каҫ пулчӗ. Ҫӗрле те хускалмарӗ кӳршӗ. Ирхине 
Хамӑрккан чӗри ырӑ мара сиссе йӑшкама пуҫларӗ: йы- 
тӑсем кун пек вӑрах ҫывӑракан марччӗ-ҫке.

Алӑк чӗриклетсе уҫӑлчӗ. Шурӑ халатлӑ ҫын кӗрсе 
Хамӑрккана решетке витӗрех ҫӑкӑр пӑрахса пачӗ.

— Ҫи, ӗнертенпе выҫрӑн пулӗ. Килӳнте йӗркеллӗрех 
тытмаллаччӗ хӑвна, вара кунта та лекместӗнччӗ, — 
мӑкӑртатрӗ вӑл. — Тата тӑхӑр кун ларма тивет сан 
ҫак читлӗхре. Урмӑш чир ермен пулсан хуҫусем килсе 
илсе кайӗҫ, чирлӗ тӗк — сана та ҫывратса ярӑпӑр. Мӗн, 
ӑнланнӑ пек, куҫран пӑхатӑн?

Ку сӑмахсем хыҫҫӑн Хамӑрккан хырӑм выҫни тух- 
хӑмрах иртсе кайрӗ. Мӗн ӑнланмалла марри пур кун- 
та? Авӑ йытта ҫывратса янӑ та — унӑн вӑранма вӑйӗ 
ҫук. Апла тӑк вӑл ухутана та ҫӳреймӗ, кил-ҫуртне те 
сыхлаймӗ, кушаксене те хӑвалаймӗ. Ҫак ӗҫсене тӑвай- 
ман йытӑ — йытӑ та мар, кушак кулли кӑна. Ҫыврат- 
са ярсан эпӗ те ҫапла ним хускалмасӑр выртӑп, каш- 
ни кун Сашукӑн ашшӗпе амӑшӗнчен те иртерех тӑрса 
хамӑрӑн кил-ҫурта тӗрӗслесе тухаймӑп. Киле пӗр-пӗр 
ют кушак аҫи пырса кӗрес тӗк?..

Ҫакӑн пирки шухӑшласа илсенех Хамӑркка куҫӗсем 
сиввӗн ҫуталса илчӗҫ. Мӗнле вӑл «ют кушак аҫи»? Мӗн 
тума кӗртмелле ӑна? Ку вӑл Хамӑрккан чысне яниех



пулӗччӗ. Тата мӗнле чир-ши вӑл урмӑш чир текенни? 
Ахӑртнех, картишӗнче ҫулсемпе тротуарсем, ачасем вы- 
лямалли ҫерем ҫинче ларакан ҫаврака ураллӑ, нумай 
куҫлӑ чупкӑнсенчен ерекенскер вӑл. Хускалмасӑр ларнӑ 
чух пит хӑрушшӑнах курӑнмаҫҫӗ хӑйсем. Чупма пуҫ- 
ласан вара кайри-малти куҫӗсене пурне те ялтӑртатта- 
раҫҫӗ, улаҫҫӗ-кӗрлеҫҫӗ, ырӑ мар шӑршӑ, усал пӑс кӑла- 
раҫҫӗ. Сашук вӗсене «машина» тет. Хамӑркка пулсан 
ҫав шӑршлӑскерсене ҫакӑн пек янӑравлӑ ятпа ним ту- 
сан та чӗнес ҫук. Мӗн лайӑххи тупнӑ вӗсен ҫумӗнче 
арҫын ача? Автомобильсем ҫинчен кӑларнӑ журналсе- 
не кашни эрнере туянать. Илсе килет те ҫӗннине Ха- 
мӑркка ҫинчен манса кайсах вулать вара. Е тата компь- 
ютерӗ умне ларать те маш инӑсене монитор ҫинче 
ӑмӑртса чуптарма пуҫлать. Сехечӗ-сехечӗпех, амӑшӗ ӗҫ- 
рен таврӑнса хӑваласа яричченех, выляса ларма пулта- 
рать. Ҫавӑн пек тунсӑхлӑ самантсенче Хамӑркка ирӗк- 
сӗрех иккӗленме пуҫлать. Кама ытларах юратать-ши 
Сашук: ӑна е ҫав ялтӑркка та сивӗ чупкӑнсене? Кашни 
кун пуҫ ватсан та ҫак ыйту хуравне тупаймасть вӑл.

) Маруҫ мӑнак патӗнче те, Сашуксен килӗнче те Ха- 
мӑркка ниҫта та тухса курман. Намӑс пулсан та йышӑн- 
мах тивет: кӑштах кӑна хӑравҫӑ вӑл. Сашук хӗве чик- 
се урама уҫӑлма илсе тухсан та ҫерем ҫине янӑ-яман, 
пӗр-пӗр Кампур хӑваланӑ пек, подъезд алӑкӗ патнелле 
вирхӗнет. Шикленсе шӑртне тӑратнӑран хӳри тукмак 
пек пысӑккӑн курӑнать вара. Алӑк хупӑ чухне хускал- 
масӑр ларакан ҫав нумай куҫлӑ, тӑватӑ ураллӑ чупкӑн- 
сем айне кӗрсе пытанать. Кун пекки пӗрре мар пул- 
нӑ. Лешсен ҫаврака урисем пӗрре те Сашукӑнни пек 
ӑшӑ мар: сӗртӗнсе курнӑ. Вӗсен ҫумӗнче пит киленсех



лараймӑн. Сашукран пытанма кӑна меллӗ вӗсем. Ан- 
чах ача унтан ятла-ятла хӑваласа кӑларать те киле илсе 
кӗрет, тӳрех тяпписене ҫуса ярать. Тем тесен те ҫав- 
сенченех ернӗ ҫусан та кайман усал чир Хамӑрккана. 
Халӗ мӗнле сывалмалла-ши ӗнтӗ ҫав чиртен?.

Ҫапла кулянса ларнӑ ҫӗртех ҫывӑрса кайрӗ мӗскӗн. 
Тӗлӗкре ӑна пӗтӗм кӗлеткене пусарса тӑракан читлӗх- 
пе сивӗ сарай мар, Сашукпа иккӗшӗ пурӑнакан ӑшӑ 
пӳлӗм курӑнчӗ. Килӗнче Хамӑрккан кӗлеткине хускат- 
малли, тяпписене вылятмалли, чӗрнисене якатмалли 
тренажӗр пур. Сашукӑн хул-ҫурӑма ҫирӗплетмелли пус- 
мине лавккара туяннӑччӗ, кушак валли килтех турӗҫ: 
пусма ҫумне ҫӳллех мар юпа вырнаҫтарса лартрӗҫ те 
ӑна кив кавирпе чӗркесе ҫыхрӗҫ.

Пурне те пӗлме юратакан Хамӑркка малтан ним ӑн- 
ланмасӑр пӑхса ларчӗ: мӗн тума кирлӗ япала ку? Чӗрни- 
сене кантарма сӗтел урине чӑрмалама пуҫларӗ те пӗрре- 
хинче, Сашук ӑна йӑтса илсе хайхи кавирпе чӗркенӗ 
юпа ҫумне кармаштарса-карӑнтарса тӑратрӗ. «Чӑрма- 
ла чуну каниччен, сӗтел-пукана ан тӗкӗн!» — терӗ. 
Ҫапла темиҫе хут пыра-пыра тӑратнӑ хыҫҫӑн хӑнӑхрӗ 
кушак, килти сӗтел-пукан урисене чӑрмалама пӑрахрӗ. 
Сашук пусмаран уртӑнса тӗрлӗ хусканусем тунӑ чух- 
не вӑл та чӗрнисемпе кавиртен ҫакланса пӗтӗм кӗлет- 
кипе туртӑнса илетчӗ. «Манӑн Хамӑркка — хам пе- 
кех спорта юратаканскер», — тесе савӑнатчӗ тусӗ.

Шӑпах ҫав тренажӗр курӑнчӗ те кушака тӗлӗкре. Эх, 
чӑрмалать пек, эх, чӑрмалать пек вӑл кивӗ кавире. 
Пӗтӗм кӗлеткипе ҫӳлелле туртӑнса канлӗн карӑнса илет 
пек Хамӑркка.



«Асту, ывӑлӑм, вӑйӑран вӑкӑр тухать», — тесе унч- 
чен те калакалатчӗ-ха амӑшӗ. Ку сӑмахсен пӗлтерӗшӗ 
пирки Сашук шухӑшласах кайман. Чӑнах та, кулян- 
малли-макӑрмалли пач кӗтмен ҫӗртен сиксе тухма пул- 
тарать иккен.

Ҫав кун Сашук Илюка выляма чӗннӗччӗ. Пӗр клас- 
ра вӗренеҫҫӗ вӗсем, парта хушшинче те юнашар лараҫҫӗ. 
Шӑнкӑрав сасси илтӗнсенех ӑна кӗтсе илме алӑк патне 
ыткӑнчӗ: тинех! Илюкпа Сашук тӗрлӗ вӑйӑсем шухӑш- 
ласа кӑларма ӑста. Выляма пуҫлаҫҫӗ те хырӑм выҫҫи- 
не те манаҫҫӗ, хӗвел аннине те асӑрхамаҫҫӗ. Паян пуш- 
шех интереслӗ пулмалла: Илюк аллинче авӑ мӗн чухлӗ 
журнал — пурте автомашинӑсем ҫинчен. Тахҫанах кил- 
менччӗ Илюк. Юлташне кура ӑна та амӑшӗ кушак ту- 
янса панӑ. Пин хут тархасланӑ хыҫҫӑн. Кушакӗпе выля- 
выля Сашук патне килме те вӑхӑт тупӑнманччӗ лешӗн.

Алкумӗнчи хаваслӑ шав ҫемҫе диван ҫинче ҫывӑра- 
кан Хамӑрккана та ыйхӑран вӑратрӗ. Тӗрӗслес пулать: 
кам килнӗ унта? Унӑн тивӗҫӗ ҫавӑ. Хамӑрккан кӑмӑлне 
ют кушак шӑрши пӑсрӗ. Алӑк патне пынӑ-пыман туйрӗ 
вӑл ҫав шӑрша. «Нивушлӗ Илюк хӑйпе пӗрле ют ку- 
шак илсе килнӗ? Ку таранччен апла хӑтланакан марччӗ- 
ҫке. Ют кушака кам чӗннӗ кунта? Кам пӑсма хӑйнӑ 
ман чикке?» — тарӑхрӗ Хамӑркка, хӑна хӑйне килӗш- 
меннине асӑрхаттарса кӗлеткине пӗкӗ пек авса хучӗ, 
чашкӑрса илчӗ. Пӗрле выляс ӗмӗтпе хавасланнӑ ача- 
сем Хамӑрккан ҫилли тулса пынине сисмерӗҫ те, кур- 
марӗҫ те. Кӑлӑхах. Хӑй асӑрхаттарнине шута хуман 
пирки кушак хӑна енне вирхӗнчӗ, ӑна шӑлавар пӗҫҫин-

чен ҫыртса илчӗ. Ыратнипе тата ытла та кӗтмен ҫӗртен 
пулнипе хӑраса ӳкнӗ Илюк ҫари! ҫухӑрса ячӗ. Вӑл ҫу- 
хӑрнипе Хамӑркка тата ытларах тулхӑрса кайрӗ, тата 
ытларах чавма, ҫыртма пуҫларӗ. Анчах унӑн ҫилли 
Илюка мар, Сашука лекрӗ, мӗншӗн тесен лешӗ тӳрех 
юлташне хӳтӗлеме ыткӑнчӗ. Кухньӑра кукӑль пӗҫере- 
кен амӑшӗ пырса Хамӑрккана хӑваласа яриччен ачан 
алли-ури чӑрӑм-чӑрӑмахчӗ ӗнтӗ.

Вылясси пулмарӗ. Илюк тӳрех килне тухса утрӗ. Са- 
шукӑн суранӗсене амӑшӗ йодпа сӗрсе ячӗ. Ир енне ачан 
аллисем шыҫса кайрӗҫ, ӑна вӗрилентерсе пӑрахрӗ. «Ку- 
шак усрасси ача вӑййи мар тесе малтанах асӑрхаттартӑм 
сире — итлемерӗр. Тӑрантӑр-и выляса?» — «васкавлӑ 
пулӑшу» машинине кӗтнӗ май вӑрҫӑна-вӑрҫӑна пӳлӗм 
тӑрӑх утрӗ ашшӗ. Ӳпкев сӑмахӗсем ытларах амӑшне

пырса тивнине Сашук та, Хамӑр- 
кка та лайӑх ӑнланчӗҫ, ҫавӑн- 
па шарламарӗҫ. Ҫемьене ку- 

шак ҫури илме амӑшӗ ирӗк 
паман пулсан Хамӑркка па- 
чах урӑх киле лекмеллеччӗ, 

пачах урӑх ятпа пурӑнмал- 
лаччӗ паян.

— Елена Андреевна, ача 
аллине кушак чӗрнинчен 

тасамарлӑх лекнӗ, йод 
сӗрнипех, эмел ӗҫтер- 

нипех иртес ҫук. Ача-пӑ- 
ча больницинчи травма- 

тологи уйрӑмне леҫме 
сӗнетӗп, — терӗ Сашук



амӑшне тухтӑр. — Сурана касса тасатма тивет пулӗ. 
Ҫапӑҫакансене вара... — кушак ҫине пӑхса илчӗ шурӑ 
халатлӑ ҫын, — ҫапӑҫакансене читлӗхе хупса хумалла. 
Илсе кайӑр ветеринари станцине. Тен, ӑна пӗр-пӗр урнӑ 
чӗр чунран чир ернӗ?..

— Чирлӗ мар вӑл нимӗн чухлӗ те, — хирӗҫлерӗ 
амӑшӗ. — Хамӑр кушака эпир ниҫта та кӑларман, ытти 
кушаксемпе хутшӑнтарман.

— Чирлӗ-и, сывӑ-и — ветеринари станцийӗнче татса 
парӗҫ. Уртаракан чир ерни — шӳтлемелли япала мар. 
Ача сывлӑхӗшӗн хӑрушлӑх кӑларса тӑратас мар тесен ку- 
шака тӗрӗслеттермех тивет, — ӑнлантарчӗ тухтӑр. — 
Леҫӗр станцие, унта ӑна кашни кун сӑнаса тӑрӗҫ.

Ҫапла лекрӗ Хамӑркка ҫак сивӗ сарайри тӑвӑр чит- 
лӗхе.

Сашук ӑҫта-ши? Хамӑркка ӑна тухтӑр пырса кайнӑ- 
ранпа та курман. «Ҫапӑҫакансене читлӗхе хупмалла», — 
терӗ те тухтӑр... Вӗсен шутне Сашук та кӗрет ӗнтӗ, вӑл 
та ҫапӑҫрӗ вӗт-ха. Тулӗк темшӗн ун майлӑ пулса мар — 
ӑна хирӗҫ. Хамӑрккана ют сарайне килсе яни темиҫе 
кун ҫитрӗ, тусӗ килмест те килмест. Нивушлӗ ӑна хайхи 
тухтӑр асӑннӑ темле больницӑна илсе кайса хупнӑ?.. 
Унӑн та читлӗхӗ ҫакӑн пек тӑвӑр-ши? Читлӗхе хупман 
пулсан килмелле-ҫке вӑл ман пата. Е хытах кӳренчӗ- 
ши? Ӑна ҫыртас та, чавас та теменччӗ, хамӑн килӗме 
ҫеҫ ют кушакран хӳтӗлесшӗнччӗ. Ют кушак шӑршине 
эп таҫтанах сисетӗп. Сашук вара, хӑй лайӑх ача пул- 
сан та, инкек ҫывхарнине шӑршӑ тӑрӑх пӗлмест. Килет



пулӗ-ха. Питӗ юрататчӗ вӗт вӑл мана. «Хамӑркка — ҫут 
тӗнчере чи-чи лайӑххи», — тетчӗ. Хӑй мана юратнине 
никамран та пытармастчӗ. Пӗррехинче хамах илтрӗм, 
амӑшне те ҫаплах каларӗ: «Сана пӗр вӑрттӑнлӑх пӗлте- 
ресшӗн, тулӗк кӳренмӗн-и? — тет. — Эпӗ пуринчен те 
ытларах хамӑрӑн Хамӑрккана юрататӑп, унтан — сана. 
Ҫилленместӗн-и, анне?»

Хамӑркка куна илтсен пӗр савӑнса, пӗр хӑраса ӳкнӗч- 
чӗ. Хӑйне сахалтарах юратнӑшӑн кӳренӗ те акӑ Са- 
шукӑн амӑшӗ ӑна урама кӑларса ывӑтӗ. Анчах шик- 
ленни кӑлӑхах пулчӗ. Лешӗ йӑл кулса илчӗ те ывӑлне 
пуҫӗнчен ачашларӗ. «Эпир юратмасан кам юраттӑр-ха 
ӑна? Хамӑрӑн пултӑр тесе амӑшӗнчен уйӑрса илсе кил- 
тӗмӗр вӗт», — терӗ.

Ҫапла, ун чухне вӑл ӑна урама кӑларса ывӑтмарӗ. 
Халӗ вара Хамӑркка киле таврӑнасси е таврӑнас мар- 
ри Сашук амӑшӗнчен те килет. Лар ӗнтӗ кунта хӑвӑн 
шӑпуна мӗнле татса парасса кӗтсе. Килте ҫемҫе диван 
ҫинче ҫывӑрнӑ чух кун иртсе каҫ пулни те сисӗнместчӗ. 
Кунта вара...

...Ч им , ура сассисем илтӗнеҫҫӗ мар-и картишӗнче?
Тахҫантанпах тӑпсисене ҫу сӗрмен алӑк илемсӗррӗн 

хӑйӑлтатса уҫӑлчӗ те, сарайне Сашукӑн амӑшӗ кӗрсе 
тӑчӗ.

— Хальлӗхе кушакӑр чирлени-туни курӑнмасть, йӗр- 
келлех пек. Анчах куна вунӑ кун иртмесӗр ҫирӗплетсе 
каламалли ҫук, кӗтме тивет, — ӑнлантарчӗ хӗрарӑма 
ун хыҫҫӑнах килсе кӗнӗ тухтӑр. — Елена Андреевна, 
тухса кайнӑ чухне сарай алӑкне лайӑх хупса хӑварӑр, 
тархасшӑн.

— Ну, мӗнле эс кунта? — картишӗнчен юр шывӗ юхса



кӗрсе пулнӑ кӳлленчӗк урлӑ сиксе каҫса Хамӑркка пат- 
нерех ҫывхарчӗ Сашук амӑшӗ.

«Ыйтать-ха тата!» — ютшӑнса пӑхса илчӗ ун ҫине 
кушак, анчах пӗр сас та кӑлармарӗ.

— Эх, Хамӑркка, Хамӑркка, мӗн туса хутӑн эсӗ? Са- 
шукӑн алли хытах шыҫнӑ пирки ӑна ҫав кунах операци 
турӗҫ. Суранӗсем тӳрленмесӗр те тухаймасть больницӑ- 
ран. Хӑвӑн та ҫак сивӗ сарайӗнче чылаях ларма тивет. 
Ҫак инкеке пула пурин те канӑҫ пӗтрӗ. Кунтан илсе 
тухсан сана ӑҫта кайса леҫесси пирки канашлатпӑр кил- 
те. Сашукӑн ашшӗ ӗҫлекен завода кайса ямалла мар- 
ши тетпӗр. Завочӗ пысӑк, кушак валли ӗҫ ҫителӗклех 
унта. Хурал тӑрӑн. Кашни кун ӗҫлекен заводра выҫсах 
вилмӗн, рабочисем тӑрантарӗҫ. Киле илме ҫук вӗт-ха 
сана, кун пек ҫапӑҫаканскере. Ак пулӑ пӗҫерсе килтӗм. 
Юрататтӑнччӗ, ҫи. Инкек кӑтартрӑн пулсан та — ха- 
мӑрӑн чӗр чун, выҫӑ усрас килмест. Сашук та наркоз- 
ран вӑранса ҫитсен тӳрех сан ҫинчен ыйтрӗ. Малалла 
мӗн тӑвассине хальлӗхе каламан-ха ӑна — хамӑр та 
пӗлместпӗр. Те яла кайса ямалла сана, ӗне фермине... 
Тен, пӗр-пӗр ырӑ ҫын аллине памалла?.. Ҫи атя, ҫи. Кил- 
ти пек, пулӑ пӗҫерсе ҫемҫе ҫӑкӑрпа хутӑштарса пара- 
кансемех ҫук пуль кунта. Выҫӑ вилесрен кӑна тӑран- 
таркалаҫҫӗ. Кӳренетӗн-ха апла, ҫиместӗн. Юрӗ, эпӗ кай- 
сан ҫийӗн.

Хамӑркка сас памарӗ, Сашук амӑшӗ алӑка тӑнч хупса 
тухса кайнине тунсӑхлӑн та ютшӑнарах пӑхса ларса 
юлчӗ.

Кун хыҫҫӑн кун иртрӗ. Хамӑркка хӑйне киле илсе 
каясса шанма та, кӗтме те пӑрахрӗ. Ытла та вӑрӑм-ҫке 
кӑнтӑрла та ҫутӑ кӗмен сарайри кунсем. Ҫывӑракан



иытта пӗр-ик кун вырттарнӑ хыҫҫӑн лешӗ вӑранасса 
кӗтмесӗрех йӑтса тухса кайрӗҫ те, ун хыҫҫӑн Хамӑркка 
пӗчченех тӑрса юлчӗ. Алӑк хӑмисем типсе кушӑрка- 
нипе пулнӑ хушӑкран вӑрӑм ураллӑ хӗвел пайӑрки 
кӗрсе тухнисӗр пуҫне урӑх никам та килмест ун пат- 
не. Васкать пулас хӗвел пайӑрки, нумай та тӑмасть Ха- 
мӑркка патӗнче. Тимӗр решетке витӗрех йӑпшӑнса кӗрсе 
ҫурӑма ӑшшӑн сӗртӗнсе илет те тухса та каять. Килте 
чухне те пыратчӗ вӑл ун патне. Пысӑк чӳречерен кӗрсе 
урайӗнчи кавир ҫине лап выртатчӗ те куҫ хӗсмелле 
выля-выля Хамӑрккана ыйхӑлаттарсах яратчӗ. Лайӑх 
ӑна, ашкӑнсан та никам та читлӗхе хупмасть. Халӗ 
ӑҫта хыпаланать-ши? Тата ӑҫтан пӗлнӗ-ха вӑл кушака 
ҫак сарайри читлӗхе хупнине, епле шыраса тупма пул- 
тарнӑ? Хуравне ниепле те тавҫӑрса илеймест Хамӑрк- 
ка. Ҫакна ҫеҫ лайӑх пӗлет: пурте хӑйӗнчен сивӗннӗ са- 
мантра та ҫак ҫутӑ та ӑшӑ пайӑрка ӑна манмасть, апла 
тӑк вӑл уншӑн — чӑн-чӑн тус.

Кӑнтӑрла самаях ӑшӑтса ярать те, чӳречен тулаш  
енчи янахӗ ҫине пат та пат туса тумламсем ӳкеҫҫӗ. 
Урамра мӗн тери аван ӗнтӗ халӗ. Шел, уҫӑлма тухма 
ирӗк памаҫҫӗ. Палата таса та ҫутӑ пулин те Сашук 
хӑйне читлӗхри пекех туять. Юнашар кравать ҫинче 
выртакан Никита пулмасан кунта тунсӑхласах вилме пу- 
лать. Вӑл хирурги уйрӑмне урӑх нушапа лекнӗ — хок- 
кейла вылянӑ чух мелсӗр ӳксе аллине хуҫнӑ. Сашук- 
ран шӑпах пӗр ҫул аслӑскер питӗ ӑслӑ: тем те пӗлет. 
Кӳрентермест хӑйӗнчен кӗҫӗнрех ачана, анчах калаҫу



йытӑ-кушак ҫинчен хускалсан унпа тавлашма ан хӑй. 
Никита шучӗпе, килте йытӑ усрани аванрах, усӑллӑрах. 
«Кушак мӗн вӑл? Никама та шута хуманскер ҫӳрет хӑй 
ҫулӗпе. Йытӑ тесен, вӑл хӑйӗн хуҫине ӗмӗрлӗх парӑннӑ 
чӗр чун, чӑн-чӑн тус». Никитӑн та пур иккен ҫавӑн пек 
тус — Джек ятлӑ овчарка. Ун ҫинчен вӑл кунӗн-ҫӗрӗн 
каласа пама пултарать. Амӑшӗ больницӑна килсен те 
чи малтанах ывӑлӗ тӑват ураллӑ тусӗ пирки ыйтса 
пӗлет: уҫӑлма илсе тухнӑ-и ӑна, мӗн ҫитернӗ, Никитӑсӑр 
тунсӑхласа кун каҫипех алӑк умӗнче выртмасть-и?..

Сашук хирурги уйрӑмне мӗншӗн лекнине пӗлсен Ни- 
кита Хамӑркка пирки тӳрех ҫапла каласа хучӗ:

— Пархатарсӑр чӗр чун, хӑйне кам тӑрантарнине 
пӗлмест. Ун вырӑнӗнче йытӑ пулас тӑк килти ҫынна 
ҫыртмӗччӗ.

— Лайӑх манӑн Хамӑркка, — хӳтӗлерӗ ҫӑмламас 
тусне Сашук. — Сан йытту унӑн чӗрни хури тӗшне те 
тӑмасть!

— Ҫапла мар-и! — тарӑхса кайрӗ куна илтсен Ни- 
кита. — Йытӑсем сунарҫӑсем шутланаҫҫӗ. Кушаксене 
никам та сунара илсе каймасть.

— Хальхи вӑхӑтра этем йытӑсӑр та сунара тухма 
пултарать.

— Йытӑ кил хураллать! — парӑнмарӗ Никита. —
Кушака шанса ларсан пӳртне-ҫуртна вӑрӑсем йӑлтах 
пушатса хӑвараҫҫӗ.

— Паянхи вӑхӑтра кил-ҫурта этем хӑех сыхлама пул- 
тарать. Тем тӗрлӗ ҫӑра, тем тӗрлӗ сигнализаци шухӑш- 
ласа кӑларнӑ.

— Йытӑсем кӗтӳ кӗтеҫҫӗ, кушаксене ӗҫлеттерсе пӑх- 
ха, вӗсем хӑйма ҫисе хӑяккӑн выртма кӑна пӗлеҫҫӗ.



— Тупнӑ тӗлӗнмелли. Кӗтӗве йытӑсӑрах кӗтме пулать.
— Ҫурҫӗрте йытӑсем ҫуна та туртаҫҫӗ. Кушака кӳлсе 

пӑх-ха: ун вӑйӗпе ҫунана мар, ҫунашкана та вырӑнтан 
хускатаймӑн.

— Сан йыттусем кӗҫех ӗҫсӗр тӑрса юлӗҫ акӑ. Паян 
Ҫурҫӗрте те юр ҫинче путса анса кайман техникӑпа усӑ 
кураҫҫӗ. Телевизор курмастӑн-им?

— Йытӑ шыва путма пуҫланӑ ачасене пӗрре мар 
ҫӑлнӑ, вӗсене пушартан илсе тухнӑ тӗслӗхсем пур. Ман- 
па кирек мӗн чухлӗ те тавлашма пултаратӑн, анчах та 
этеме йытӑ пек парӑннӑ чӗр чун урӑх никам та ҫук. 
Пӗлетӗн-и эс, Японире, Токиоран инҫех мар вырнаҫнӑ 
пӗр станцире, йытта асӑнса палӑк та лартнӑ. Ҫав йытӑ 
хуҫине кашни кунах ӗҫе ӑсатса янӑ, кӗтсе илнӗ тет. 
Пӗррехинче хуҫи таврӑнмасть. Вӑл чирлесе ӳксе боль- 
ницӑна лекнӗ имӗш, унтан сывалса тухайман. Йытти 
вара ӑна кӗтнӗ те кӗтнӗ. Хуҫи таврӑнасса шанса вунӑ 
ҫул хушши станцие ҫӳренӗ. Ҫакӑн ҫинчен пӗлсен ҫын- 
сем ӑна чысласа палӑк лартаҫҫӗ. Вӑт!

— Йыттусемсӗр пуҫне нимӗн те курмастӑн пулас эсӗ. 
Японирех ҫичӗ кушак ячӗпе уҫнӑ храм пур. Тахҫан 
авал пӗр ҫар пуҫӗ вӗсене похода илсе кайнӑ. Мӗн тума 
тетӗн-и? Вӑхӑт пӗлме. Сехетсем пулман ун чухне. Ку- 
шаксен куҫӗсем хӗсӗнсе е ҫавракан пӑхнине сӑнаса 
вӑхӑт пӗлнӗ ҫар ҫыннисем. Ҫутӑра вӗсен куҫӗсем хӗсӗне- 
рех пӑхаҫҫӗ, тӗттӗмре ҫавракаланаҫҫӗ. Халь те пур тет 
ҫав храм, унта сехет кӑларакансем тата юсакансем  
хӑйсен ӗҫӗ ӑнса пытӑр тесе кӗлтума ҫӳреҫҫӗ тет. Атте 
каласа пачӗ. Вӑл тем те пӗлет.

— Кушака хӗсӗк куҫӗшӗнех паттӑра кӑларасшӑн мар 
пуль те эсӗ?

— Кушак пурнӑҫӗ тӑрш шӗпех пӗртен-пӗр ӗҫе тӑ- 
вать — шӑши тытать, йӗке хӳресене хӑратать. Ҫакӑн- 
шӑн та вӑл ӗмӗрлӗх мухтава тивӗҫ. Пирӗн патра ҫеҫ 
мар, Ҫӗр чӑмӑрӗн кашни кӗтесӗнче. Ун ӗҫне урӑх ни- 
кам та тӑваймасть.

— Каларӑн та вара, шӑшисене наркӑмӑш сапса тыт- 
ма пулать.

— Тытса пӗтерме май ҫук пуль ҫав, ҫавӑнпа Санкт- 
Петербургри Эрмитажра ятарласах кушаксем усраҫҫӗ 
тет. Вӗсем пулмасан унти чаплӑ картинӑсене шӑши- 
сем йӑлтах каскаласа пӗтерме пултараҫҫӗ тет.

— Эрмитажри картинӑсем ҫеҫ мар, пӗтӗм хула хӑ- 
рушлӑха кӗрсе ӳкме пултарнӑ кушаксем пулмасан, — 
илтӗнсе кайрӗ сасартӑк ватӑ санитарка сасси. Пӗр-пӗрне 
парӑнмасӑр тавлашса ларакан арҫын ачасем вӑл хӑҫан 
кӗрсе тӑнине те сисмен. — Японире ҫеҫ мар, Петербург- 
ра та пур кушаксене чысласа лартнӑ палӑксем. Иккӗ 
тан. Анчах ҫын ҫӳрекен ҫӗрте мар, подъезд алӑкӗсем 
тӑрринче.

— Мӗнпе палӑрнӑ вара вӗсем палӑк лартмалӑхах, 
каласа парӑр-ха, Лилия Петровна, — харӑсах ун ен- 
нелле ҫаврӑнчӗҫ ачасем.

■ — Иккӗмӗш тӗнче вӑрҫи вӑхӑтӗнче пулнӑ ку. Хула — 
ун чух вӑл Ленинград ятлӑччӗ — тӑхӑр ҫӗр кун фашист- 
сен блокадинче пулнине пӗлетӗр пуль тетӗп. Тӑшман 
куллен бомба тӑкакан хулара выҫлӑх хуҫаланатчӗ. 
Ҫимелли ҫуккипе ҫынсем ҫеҫ мар, йытӑ-кушак таврашӗ 
те асапланатчӗ. Сахаллансах юлнӑччӗ вӗсем, йӗке хӳре- 
семпе шӑшисем вара ӗрчесе кайнӑччӗ, тӗттӗмре урама 
тухма та шиклӗччӗ.

— Эсир, Лилия Петровна, ҫав хулара пурӑннӑ-и?



— Эп пӗчӗк пулнӑ ун чух, пурне те тӗплӗнех асту- 
мастӑп. Анне каласа панӑ тӑрӑх, йӗке хӳресем урам- 
ра пӗр шиксӗрех кӗшӗлтетсе ҫӳренӗ, ҫӑнӑх арманне, 
ҫӑкӑр лавккисене тапӑннӑ, пахчасене пушата-пушата 
хӑварнӑ. Ҫав сӑтӑрҫӑсене мӗнле пӗтермеллине никам 
та пӗлмен. Вара 1943 ҫулта Ленинграда Ярославль об- 
лаҫӗнчен сӑрӑ кушаксем илсе килме йышӑну тунӑ тет. 
Вӗсенчен йӗке хӳресем питӗ хӑраҫҫӗ имӗш. Кушаксе- 
не тӑватӑ вакун тиесе килнӗ теҫҫӗ, вӗсене ҫынсем са- 
мантрах илсе кайса пӗтернӗ. Пасарта кушак ҫӑкӑртан 
та хаклӑрах тетчӗ анне. Каярахпа кушаксене Ҫӗпӗрти 
ял-хуларан та пинӗ-пинӗпе пуҫтарса пынӑ. Вӗсем пу- 
лӑш нипе кӑна йӗке хӳресенчен хӑтӑлнӑ тесе кала- 
ҫатчӗҫ. Ӳстеререх калаҫҫӗ-и, чӑнах ҫапла пулнӑ-и — ҫи- 
рӗплетсе калаймастӑп, пире выҫӑ хуларан Атӑл тӑрӑхне 
илсе килчӗҫ.

— Авӑ мӗнле иккен, — шухӑша кайса шӑпланчӗҫ 
ачасем.

®>(§т=ош[]о I*
Никитӑпа Сашук кушакпа йытта танлаштарса тав- 

лашма пӑрахрӗҫ. Пӗр карта лартма май ҫук чӗр чунсе- 
не епле пӗр виҫепе виҫӗн-ха ӗнтӗ? Никитӑшӑн Джекран 
лайӑхрах тус ҫук, Сашук хӑйӗн кушакне ним парсан 
та никампа та улӑштарас ҫук.

— Ҫӗр ҫинчи чи лайӑх кушак вӑл. Мӗн пулчӗ ӑна 
ҫав кун — ӑнланма пултараймастӑп. Ҫав пӑтӑрмах хыҫ- 
ҫӑн анне ӑна ветеринари станцине леҫрӗ, каялла илес- 
шӗн мар. Хӑрать. Пӗрре ҫынна тапӑннӑскер татах ин- 
кек кӳме пултарать тет. Урнӑ чӗр чунсенчен чир ерни-



пе ерменнине пӗлмешкӗн вунӑ кун хушши станцире 
сӑнаса тӑраҫҫӗ Хамӑрккана, кайран... — Сашук каласа 
пӗтермесӗрех хаш сывласа ячӗ.

— Кайран мӗн? — чӑтӑмсӑррӑн ыйтрӗ Никита.
— Анне каланӑ тӑрӑх, кушак чирлӗ пулсан ӑна ҫыв- 

ратса яраҫҫӗ. Чирлӗ мар вӑл пирӗн, пач та иккӗлен- 
местӗп.

— Чирлӗ мар тӑк кулянма та кирлӗ мар, кушакку- 
на каялла киле парса ярӗҫ.

— Илсе пырасшӑн мар ҫав анне. Ана ялти фермӑна 
е атте ӗҫлекен завода парса ярасшӑн. Заводра ҫухалса 
каять вӑл, выҫса та вилет. Ют ҫынсенчен ютшӑнакан- 
скер хӑрушлӑха пӗлмесӗрех пӗр-пӗр станок айне кӗрсе 
кайӗ те — пӗтрӗ вара. Килте пылесос ӗҫленӗ чух та 
кресло хыҫне тарса пытанать. Заводра вара, атте ка- 
ланӑ тӑрӑх, станокӗсем мачча ҫӳллӗш, пур ҫӗрте те 
хӑлха хупланса лармалла шав тӑрать.

— Апла тӑк яла парса ярӑр. Фермӑна. Шӑшисем 
тыттӑр.

— Санӑн хӑвӑн Джекунтан уйрӑлас килет-и?
— Ним тусан та...
— Вӑт-вӑт. Маншӑн та Хамӑркка ҫавӑн пекех хаклӑ. 

Вӑл кашни каҫах ман ура вӗҫӗнче ҫывӑрать. Ҫиме те 
пули-пулми апата ҫимест, анне ӑна ирхине пулӑ пӗҫер- 
се ҫӑкӑрпа хутӑштарса парать. Каҫхине «Вискас» ҫите- 
ретпӗр. Урӑхла йышши апата тиркет. Ӑна фермӑна кай- 
са яни ҫапкаланса ҫӳреме кӑларса яниех пулать.

— Апла тӑк аннӳне ӳкӗте кӗрт: Хамӑрккана каялла 
киле илсе килтӗр.

— Кушак текех никама та тапӑнас ҫуккине мӗнле 
каласа ӗнентерес-ха ӑна? Мана больницӑра хӑварнӑ чух



та кунтан йӗрсе тухса кайрӗ. Куҫне вӑрттӑн шӑла-шӑла 
илнине хамах курса юлтӑм.

— Ан кулян, мӗн те пулин ш ухӑшласа тупатпӑ- 
рах, — лӑплантарма тӑрӑшрӗ ҫӗнӗ тусне Никита.

Мӗн тӑватчӗҫ-ши Сашукпа Никита хӑйсене инкек- 
рен ҫӑлнӑ хирург канаш паман пулсан? Ачасен сыв- 
лӑхне кулленех тӗрӗслесе тӑракан Иван Васильевич 
тухтӑр палатӑна пырсан нихӑҫан та васкаса тухса кай- 
масть. Сашукпа Никита мӗнпе интересленнине вӑл ла- 
йӑх пӗлсе тӑрать.

— Сирӗн тӑватӑ ураллӑ туссем пурри питӗ аван, — 
калаҫу пуҫарчӗ тухтӑр пӗррехинче, ачасен суранӗсем ӳт 
илме пуҫласан. — Эсир вӗсемпе вылятӑр, йӑпанатӑр.



анчах пер япалана шута хумастар: иытӑпа кушак тет- 
тесем мар, вӗсем — чӗрӗ чунсем.

— Эпӗ хамӑн Джека питӗ юрататӑп, — терӗ Никита.
— Маншӑн вара Хамӑркка — чи-чи лайӑххи, — пӗл- 

терчӗ хӑйне ҫӑмламас тусӗ чавса-ҫыртса пӗтернине тах- 
ҫанах маннӑ Сашук.

— Юратни аван, анчах ку ҫеҫ ҫителӗксӗр. Кашни 
чӗрӗ чунӑн хӑйӗн пурнӑҫ йӗрки пур: ҫут ҫанталӑк ата- 
лантарни е, этемпе юнашар пурӑнать пулсан, вӑл хӑнӑх- 
тарни. Ҫавсене пӗлмесӗр чӗр чунсемпе чӑн-чӑн туссем 
пулма йывӑр.

— Ӑҫтан пурне те пӗлсе ҫитерес-ха пирӗн? — хирӗҫ- 
леме пӑхрӗҫ ачасем.

— Хальхи саманара пӗлес ӑнтӑлу кӑна пултӑр. Шкул 
библиотекинче йытӑ-кушак ҫинчен ҫырнӑ кӗнекесене 
тупса вулама тӑрӑшӑр. Сирӗн иксӗрӗн те килӗрте ком- 
пьютер пур пуль-ха?

— Пур, — харӑсах хуравларӗҫ Никитӑпа Сашук.
— Мӗн тума кирлӗ вӑл сире?
— Епле «мӗн тума»? — тӗлӗнчӗ Никита. — Унта мӗн 

чухлӗ вӑйӑ! Тата компьютерпа такампа та калаҫма пу- 
лать, урама тухмасӑрах, тӗл пулмасӑрах.

— Вӑт-вӑт, каллех вӑйӑ кирлӗ сире. Интернетра вара 
йытӑсемпе кушаксем ҫинчен тем те вуласа пӗлме пу- 
лать. Вӗсен характерӗ, пурнӑҫ йӗрки, ҫут ҫанталӑк панӑ 
йӑлисем ҫинчен, вӗсене мӗнле пӑхмалли ҫинчен тата 
ыттине те. Пӗр-пӗр ыйту сиксе тухсан йытӑ-кушак юра- 
такан ытти ҫынсемпе канашлама май пур. Саша, ку- 
шак юлташӑрпа иксӗре мӗншӗн тапӑннин сӑлтавне пӗлес 
килмест-и санӑн? Малашне ҫакӑн пек инкеке тепӗр хут 
лекес теместӗн вӗт.

• • •



Калаҫу ҫакӑнпах вӗҫленмерӗ, пӗр каҫхине, дежурствӑ- 
на пырсан, Иван Васильевич ачасене хӑех компьютер 
умне чӗнсе илчӗ.

— Акӑ вулӑр мӗн ҫырать кушаксен характерӗпе йӑли- 
сем ҫинчен вӗсене тӗпчесе наука ӗҫӗсем пичетленӗ 
нимӗҫ ученӑйӗ.

Никитӑпа Саша иккӗшӗ те куҫӗсене монитор ҫине 
тӗллерӗҫ.

— Авӑ мӗнле! — тӗлӗнчӗ Сашук вуласа тухсан. — 
Кушак хӑйӗн таврашӗнчи территорие виҫӗ пая уйӑрать 
иккен. Эпир пурӑнакан хваттер уншӑн — чи ҫывӑх тер- 
ритори. Унта вӑл хӑйне пӗртен-пӗр хуҫа тесе шутлать, 
ют кушака кӗртмест. Тинех ӑнлантӑм пулас унӑн хӑш- 
пӗр йӑлисене. Ирхине эпӗ тӑнӑ-тӑман Хамӑркка мана 
балкон патне ертсе каять, унӑн алӑкне уҫасса чӑтӑм- 
сӑррӑн кӗтсе ларать. Балкона тухса кӗнӗ хыҫҫӑнах вӑл 
алкумне ҫул тытать. Коридора тӗрӗслесе кӗмесӗр те лӑп- 
ланмасть. Кӑмӑлне ҫырлахтармасан эп утса пынӑ чух 
такӑнтараслах умран чупса каҫать.

— Калама чӗлхи пулсан ура айӗнче такӑнса-ҫапӑнса 
ҫӳремӗччӗ. Хӑйӗн территорине куллен тӗрӗслемелле вӗт- 
ха унӑн. Ҫавӑнпа ертсе каять те вӑл сана балконпа ал- 
кумне, — тавҫӑрса илчӗ Никита та. — Кур-халӗ, эп 
йытӑсем ҫеҫ хӑйсен кил-ҫуртне сыхлаҫҫӗ пуль тесеччӗ...

— Хамӑркка подъездри коридорта пулкалать, анчах 
сайра хутра ҫеҫ, ҫавӑнпа унта питех ӑнтӑлмасть. Подъезд- 
ран ют кушак сасси илтӗнсен ҫеҫ канӑҫсӑрланать, — 
ҫӑмламас тусӗн йӑлисене аса илме тытӑнчӗ Сашук.

— Вӑл унӑн территорийӗн иккӗмӗш пайӗ пуль вара. 
Килӗнчен аякра — урамра, эппин, — вӑл хӑйне пачах 
урӑхла тытать. Шӑрша питӗ ҫивӗч туякан Хамӑркка



Илюка мӗншӗн тапӑннӑ тесе шутлатӑр эсир? Ман шутпа, 
вӑл унран ют кушак шӑрши кӗнине тӳрех сиснӗ. Ку, 
унӑн ӑнлавӗпе, тӑшман шӑршиех. Шӑрши пулсан тӑш- 
манӗ те ҫывӑхрах тесе шутланӑ, ҫавӑнпа тапӑннӑ та, — 
ӑнлантарчӗ Иван Васильевич. — Тата эсир питӗ шавлӑн 
калаҫнӑ. Хӑш-пӗр чӗр чунсем шӑв-шава юратмаҫҫӗ.

— Айван Хамӑркка! Унсӑр пуҫне пире урӑх пӗр ку- 
шак та кирлӗ мар!

— Пачах та айван мар, — хирӗҫлерӗ хирург. — Ҫак 
чӗр чун хӑрушлӑх ҫывхарнине шӑршӑ тӑрӑх уйӑрса 
илме, хӑйне хӑй хӳтӗлеме хӑнӑхнӑ. Кушаксен йӑхӗнче 
ҫак хӑнӑху ӗмӗрсем хушши аталанса пынӑ. Паянлӑха 
юрӗ, — палатӑна кайма вӑхӑт ҫитнине систерчӗ Иван 
Васильевич.

— Хамӑрккана ют ҫынсен аллине парасран е ҫыв- 
ратса ярасран сыхласа хӑварсан пӗлӗттӗмӗр-ха та ма- 
лашне унпа тимлӗрех пулмаллине, — шухӑшлӑн калаҫ- 
рӗ Сашук палатӑналла утнӑ май. — Кушака ветерина- 
ри станцине леҫнӗренпе кӗҫех вунӑ кун ҫитет. Аттепе 
анне ун пирки хӑйсем мӗн шут тытнӑ-ши?..

[ьа[р(5\[Е(5\

Хамӑркка шӑпине Сашуксен вунӑ хутлӑ ҫуртӗнче 
пулса иртнӗ пӗр пӑтӑрмах татса пачӗ. Ывӑлӗ валли 
улма-ҫырла туянма пасара кайса килесшӗнччӗ Елена 
Андреевна. Анчах каясси пулмарӗ. Вӑл килтен тухнӑ- 
тухман ача-пӑча сасси хӑлхана кӗчӗ. Пӗр-пӗрне пӳлсех 
тем пирки тавлашаҫҫӗ.

• • • •



— Чӳрече умӗнчи кӑпӑш юр мӗншӗн ытла та хӑвӑрт 
ирӗлсе пӗтрӗ-ши, — пӑшӑрханса калаҫать вӗсенчен пӗ- 
ри. — Ури шуса кайсан мӗскӗн чӗр чун тӳрех асфальт 
ҫине персе анать.

— Ш ухӑшласа тупрӑм мӗн тумаллине. пулче ана
тепри, — килтен ҫемҫе утиял илсе тухмалла та ӑна 
тӑватӑ кӗтесӗнчен тытса саркаласа тӑмалла. Мӑрӑлкка- 
на чӑкӑтпа илӗртсен вӑл сикӗ те тӳрех утиял ҫине лекӗ.

— Сикмесен мӗн тӑвӑн? — иккӗленчӗ тепри. — Ути- 
ялна кунӗпех тытса тӑраймастӑн вӗт.

Инкеке сиснӗ Елена Андреевна ачасем патне ҫыв- 
харчӗ.

— Елена аппа, пӑхӑр-ха ҫӳлелле, Татьяна Петровнӑн



кушакӗ темле майпа форточкӑран кантӑк янахӗ ҫине 
сикнӗ, — ҫӳлелле тӗллесе кӑтартрӗҫ ачасем. — Халӗ 
ни шалалла кӗреймест, ни аялалла анаймасть. Ҫиччӗ- 
мӗш хутран ӳксен вилет вӗт вӑл.

Татьяна Петровна ӗмӗрӗпех шкулта ачасене вӗрентнӗ. 
Тивӗҫлӗ канӑва тухни те нумай пулать ӗнтӗ. Урӑх ху- 
ласенче пурӑнакан ывӑлӗпе хӗрӗ час-часах килсе ҫӳрей- 
меҫҫӗ. Мӑрӑлкка кушакӗпе ӗҫлӗ пулса йӑпанать ватӑ 
хӗрарӑм. Кун каҫиччен ик-виҫӗ хут та уҫӑлма илсе ту- 
хать ӑна. Лавккана та ҫавӑншӑнах утать — ачаш чӗр 
чуна сӗтпе ҫемҫе ҫӑкӑр кирлӗ. Мӑрӑлккипе иккӗшӗ кар- 
тишне тухсан вӗсене тӳрех ачасем сырса илеҫҫӗ: пӗри 
те тепри кушак ҫурине алла илсе ачашлать. Мӑрӑлкка 
пуриншӗн те юратнӑ чӗр чун пулса тӑнӑ.

— Татьяна Петровна хӑй ҫывӑрать-ши вара? Ҫич- 
чӗмӗш хута хӑпарса хваттер алӑкӗн шӑнкӑравӗ ҫине 
пусӑр-ха, ачасем, — сӗнчӗ Сашук амӑшӗ.

— Шӑнкӑравларӑмӑр ӗнтӗ, уҫакан пулмарӗ, — ху- 
равларӗ Сашукпа пӗр класра вӗренекен хӗр ача. — Тать- 
яна Петровна ӗнертенпех уҫӑлма тухман.

— Таҫта кайнӑ-ши вара? — ним шухӑшлама пӗлмерӗ 
Елена Андреевна. — Каяс тӑк кушакне пӗччен хӑвар- 
малла мар пек. Тем сиксе тухман пуль те?..

— Чирлесе ӳкмен-ши вӑл? — чарӑнчӗ подъезда кӗме 
тӑнӑ тепӗр хӗрарӑм. — Сывӑ мар пуль, кӗни-тухни ку- 
рӑнмасть.

— Мӗн тумалла-ши ӗнтӗ халь: «васкавлӑ пулӑшу» 
чӗнес — Татьяна Петровна алӑкне уҫмасть, ним те ту- 
масан — кушакӗ ӳксе вилме пултарать.

— Подъезд старостине пӗлтерес те милицие чӗнес, — 
сӗнчӗ алӑк умне пухӑннӑ ҫынсенчен тахӑшӗ.



Кирлӗ ҫынсене чӗнсе пӗччен пу- 
рӑнакан пенсионерка алӑкне уҫич- 
чен самаях вӑхӑт иртрӗ. Ахальтен 
пӑшӑрханман ача-пӑча. Анчах ку- 
шак ҫуринчен те ытларах кил хуҫи 
хӑй пулӑшу кӗтнӗ иккен. Ватӑ ҫын 
пуҫӗ ҫаврӑннӑран ӳксе урине хуҫ- 
нӑ-мӗн, урайӗнче ахлатса выртать.

— Кушак ҫури кантӑк янахӗ 
ҫине тухса ачасен куҫӗ тӗлне пул- 
ман пулсан хӑҫанччен выртаттӑм- 
ши пӗччен? — куҫҫульне шӑлса 
Мӑрӑлккине ыталарӗ Татьяна Пет- 
ровна. — Тавтапуҫ сире, ачамсем, 
манӑн кушака юратнӑшӑн.

— Эпир сире те юрататпӑр, Та- 
тьяна Петровна. Сире те, Мӑрӑл- 
ккана та, — терӗҫ хӗр ачасем.

Суранланнӑ хӗрарӑма «васкавлӑ 
пулӑшу» машинипе сиплев ҫуртне 
ӑсатрӗҫ. Мӑрӑлккана кӳршӗ хӗра- 
рӑмӗ пӑхма пулчӗ.

Пасара каяс шухӑша пӑрахӑҫласа Сашук амӑшӗ ве- 
теринари станцине васкарӗ. «Килсе илмесен ҫывратса 
ярӑр тесе калаҫса татӑлнӑччӗ. Паян Хамӑрккана унта 
леҫни вунӑ кун ҫитет. Ӗлкӗресчӗ», — уттине хӑвӑрт- 
латрӗ вӑл.

Больницӑран Сашука ашшӗ илсе килчӗ.
— Тинех! — ҫӑмӑллӑн сывласа ячӗ вӗсене кӗтме ко- 

ридора тухнӑ амӑшӗ, ҫавӑнтах ывӑлне хӑй ҫумне тыт-



са ҫупӑрларӗ. Ҫак самантра Сашук урине такам ҫем- 
ҫен сӗртӗнсе илчӗ. Унтан татах, татах...

— Хамӑркка, килтех-ҫке эсӗ? Мана хирӗҫ тухрӑн-и? — 
амӑшӗн ытамӗнчен вӗҫерӗнсе кушакӗ патне пӗшкӗнчӗ 
ача. Ҫӑмламас тусне йӑтса илсе ҫӳлелле ҫӗклерӗ: — 
Пысӑк пул!

Пӗчӗк чухне Сашука та ашшӗ ҫӳле-ҫӳле ҫӗклесе ҫавӑн 
пек калатчӗ. Халь вӑл пӗчӗк ача мар ӗнтӗ. Хӑй ытти- 
семшӗн тӑрӑшма, вӑйсӑррисене хӳтӗлеме пултарать. 
Арҫын ача кушака кӑкӑрӗ ҫумне тытса ыталарӗ.

— Малашне ҫапӑҫмӑпӑр иксӗмӗр, туслӑ пурӑнӑпӑр. 
Хамӑркка йӗпе сӑмсипе ача питне перӗнчӗ. «Килӗш-

рӗмӗр, ҫураҫрӑмӑр» тени пулчӗ ӗнтӗ ку.
— Сӑмсу йӗпе, апла тӑк сывах эс, сывах, — хаваслӑн 

калаҫса Сашук хваттере кӗчӗ.

